
Astelehena, 2008ko irailaren 1a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

FAMILIA, GAZTERIA, KIROL ETA GIZARTE GAIETAKO DEPARTAMENTUA
Kontratu bat baimendu dute etxebizitza esparruan gizarteratze zerbitzua eskaintzeko Iruñeko eta bere eskualdeko gizarte zerbitzuetan 

Astelehena, 2008ko irailaren 1a. Nafarroako Gobernuak hitzarmen bat sinatu du Gizarte Gaien eta Garapenerako Lankidetzaren zuzendari nagusiak hainbat urtetarako kontratu bat egin dezan etxebizitza  esparruan gizarteratze zerbitzua eskaintzeko Iruñeko eta bere eskualdeko gizarte zerbitzuetan.

Geografia esparrua Iruñea da, baita bere eskualdeko udalerriak ere: Aranguren, Barañain, Burlata, Berriozar, Egues, Huarte, Noain, Orkoien, Atarrabia eta Zizur. 

Horretarako guztira 225.998 €-ko gastua baimendu da. Horietatik 32.102 € 2008ko aurrekontuei dagokie eta gainerako 193.896 €, 2009. urtekoei. 

Zerbitzu honen hartzaileek gizarte bazterketa egoeran edo arriskuan egon beharko dute, edo etxebizitza bazterketak zuzenean eraginda; bestalde, Nafarroako herritarrak izan beharko dute eta Iruñeko eta bere eskualdeko gizarte zerbitzuak bidalitakoak. 

Orobat, etxebizitza bazterketarekin zerikusia duten egoerez arduratuko da zerbitzua, besteak beste, etxebizitza lortzeko aukerarik ez duten familiak (etxebizitza finkorik gabe, mugikortasun handiarekin edo etxebizitza kaskarretan bizi direnak, adibidez, txabola edo etxabeetan); etxebizitza desegokiak dituzten familiak, esate baterako, osasungaiztasuna arazoak dituztenak, arkitektura oztopo larriak, pilaketa, edukitze modu prekarioak edo akats larriak eraikuntzari dagokionez; etxebizitza izan arren, galtzeko arriskua duten familiak, besteak beste, kontratua amaitu zaielako, berralokatzeak, gatazkak auzokoekin, familia hautsi delako edo egoera pertsonalak direla medio; eta berriki berralokatzea lortu duten familiak ingurune normalizatuetan, gizarteratze prozesuetan daudenak eta prozesu horiek sendotzeko laguntza behar dutenak. 

Zerbitzuaren helburua

Programa honekin, batez ere, gizarteratze zerbitzu bat eskaini nahi da, bereziki etxebizitza bazterketaren aurkako borrokan espezializatua, eta hartara, gizarte bazterketa arriskuan dauden familien gizarteratzea eta autonomia pertsonala bermatu nahi da, informazio, bitartekaritza, aholku eta gizarte laguntzaren bitartez, etxebizitza duin bat eskuratu eta manten dezaten. 

Beste helburu batzuk dira sistema batzuk abian jartzea baztertuenen dauden sektoreek etxebizitza edo ostatu duin bat lor dezaten; familia hautatuek behar adina baldintza biltzea etxebizitza duin bat eskura dezaten, eta prozesuan laguntzea; gizarte bitartekaritzatik sortzen diren gatazketan etxebizitza egonkorra eta iraunkorra lortzen laguntzea; eta erosketa aukera duten familiek etxebizitzaren jabe izan daitezen informazioa, orientazioa eta kudeaketa eskaintzea. Bestalde, beste helburu batzuk dira etxebizitzarekin zerikusia duten erakundeekiko sentiberatze eta bitartekaritza ekintzak garatzea, pertsona hautatuak gizarteratu daitezen; oinarrizko gizarte zerbitzuei informazioa eta orientazioa eskaintzea Nafarroan etxebizitza arloan egiten diren sustapen publiko guztiei buruz; eta VINSA sozietate publikoa eta gizarteratzeko etxebizitza programaren erakunde kolaboratzaileen artean bitartekaritza eskaintzea, alokatze sistema modu egokia gara dadin. 

Gizarteratzea 

Gizarteratzea da hainbat oztopo edo mugen ondorioz gizarte bizitzan parte hartu ezin duten pertsonek garatu behar duten prozesua. Hainbat faktorek elkar eragiten dute fenomeno horretan, besteak beste, pobrezia ekonomikoak, enplegurik ezak edo prekarietateak, etxebizitza duinik ezak, osasun arazoek, hezkuntza defizitek edo pertsonarteko harremanetan sortzen diren gatazkek. 

Bazterketaren adierazle ugari horiek elkar lotzean, sarritan kausak eta efektuak nahasarazten dituztenak, ekintza integral eta koordinatuak eskatzen dituzte prebentzioa eta tratamendua egin ahal izateko, betiere gizarte babeserako sistema publikoa hainba arlotan osatzen duten erakunde eskumendunek burutu beharrekoak (etxebizitza, hezkuntza, osasuna, lana edo pentsioak, besteak beste). Hala ere, fenomenoa hain da korapilatsua, ezen tratamendu orokor bat ez baita izaten sarri askotan eraginkorra, eta ondorioz, beharrezkoa izaten da indibidualki tratatzea, gizarte laguntzaren bidez aktibatzen den tratamendua. 

Gizarte bazterketaren adierazpen argietako bat etxebizitza duinik eza da eta oztopo handia izaten da hura nozitzen duten pertsonek gizartean parte har dezaten. Etxebizitzarik ez izatea edo etxebizitza prekarietateak hainbat ondorio kaltegarri eragiten ditu, besteak beste, gizarte bazterketa kroniko bihurtzea eta belaunaldiz belaunaldi transmititzea. Beharrezkoa da alderdi horietan esku hartzea gizarte desabantaila horrek luze iraun ez dezan. 

Etxebizitza bazterketa konpontzea ezinbesteko oinarria da bizikidetza unitatearen gain eragiten duten gizarte bazterketaren hainbat alderdi konpontzen joateko. Hala ere, familia baztertuen pobrezia ekonomikoa, familiaren beharretara egokitzen ez den etxebizitza, higiezinen merkatuaren garestitzea, sektore honi etxebizitza lagatzeko hornitzaileek atzera botatzea, auzokoei dagokienez bizikidetzarako ohiturarik eza eta gizarte gaitasunik eza kide batzuen artean, jokabide gatazkatsuak edo etnia jakin batekoak izatea, besteak beste, kontuan hartu beharreko alderdiak dira, izugarri zailtzen baitute etxebizitza eskuratzea inolako laguntzarik gabe.

Oro har herritarrentzat diseinatu diren tresnekin arlo honetan modu eraginkorrean esku hartzeko zailtasunak aurrez aipatu diren neurri espezializatuak abian jartzea eskatzen du. Zerbitzu horiek, herritarrek gizarte laguntza jasotzeko duten eskubideaz gainera, babesa eskaini behar diete oinarrizko gizarte zerbitzuei bitartekaritza arloan nahiz etxebizitza bazterketarekin zerikusia duen aholkularitzan. 

GIZARTE GAIAK, FAMILIA, GAZTERIA ETA KIROL DEPARTAMENTUA

Nafarroako Unibertsitate Publikoak 20.747 €-ko diru-laguntza jasoko du Genero espezialitateko modulua finantzatzeko, gizarte-laneko graduondoko programa ofizialaren baitan

Astelehena, 2008ko irailaren 1a. Nafarroako Gobernuak hartutako erabakiaren bidez, Berdintasunerako Nafar Institutuko (INAI) zuzendari nagusi andreari baimena eman zaio Nafarroako Unibertsitate Publikoari 20.747 €-ko diru-laguntza emateko. Diru-laguntza hori Genero espezialitateko modulua finantzatzera bideratuko da, Gizarte-laneko graduondoko programa ofizialaren baitan.

Jakina denez, Nafarroako Parlamentuak 2006an onartu zuen Gizon eta Emakumeen arteko Aukera Berdintasunari buruzko Plana (2006-2010). Plan horren helburuetako bat litzateke, unibertsitateko esparruan berdintasun-printzipioa aplikatzea eta, zehatzago, ikasketa-planak berraztertu eta hezkuntzaren diziplina guztietan generoaren analisia integratzea, irakasleen prestakuntzari eta graduondoko ikasketei arreta berezia eskainiz. 

Nafarroako gizon eta emakumeen artean berdintasuna lortzea da INAI-ren helburuetako bat, esparru desberdinetan: bizitza politikoan, ekonomian, kulturan nahiz gizartean. Horretarako, sexuen arteko berdintasuna erraztera zuzenduriko baldintzak sustatuko dira, bai eta berdintasun hori gauzatzea ahalbideratzen duten egitate nahiz eskubideak ere, orotariko diskriminazio-motak ezabatuz. Helburu horiek gauzatzeko INAI-k ezarri dituen jardueren artean, gainera, unibertsitateko estamentu desberdinak sentsibilizatzea dago, gizon eta emakumeen arteko berdintasun-printzipioei dagokienez; hori horrela, sentsibilizazio-jarduerak burutuko dira bai irakasleen bai ikasleen artean. Jarduera horiei, gainera, aukera-berdintasunarekin loturiko prestakuntza-egintzak  gehituko zaizkie. Zeregin horretan guztian, gainera, indarrean jarraituko dute gainerako unibertsitateekin sinaturiko lankidetza-hitzarmenek, eta generoaren ikuspegitik abiatutako ezagutza-eremuek. 

Nafarroako Unibertsitate Publikoaren Generoaren moduluak arlo horretan zortzi urtez burututako ibilbidearen esperientzia jaso du, eta denbora horretan guztian tresna ezin hobean bilakatu da berdintasun-genero eta- politiken arloan profesionalei prestakuntza emateari dagokionez. Datorren ikasturtean (2008-2009) bigarren edizioa garatuko da. Gizarte Gaien alorrean diharduten profesional eta ikasleei zuzenduta dago gehienbat, bai eta genero-ikuspegitik abiatuta prestakuntza nahiz esperientzia profesionala handitu nahi duten pertsonei ere.

Helburuen artean aipatzekoak dira: gizarte gaietan generoaren ikuspegia ezagutzera ematea; unibertsitateko prestakuntza ematerakoan aukera-berdintasuna bermatzea horretarako beharrezkoak diren tresna kontzeptual nahiz metodologikoak eskainiz; diagnosi sozialak burutzean ikuspegi ez androzentrikoa garatze; gizartearen esparru ugarietan generoak bizi dituen desberdintasunak ezagutzea; genero-ikuspegia oinarri dituzten gizarte esku-hartzeko proiektu eta programak garatu nahiz ebaluatzea; eta errotik ezagutzea genero-indarkeria, horren ezaugarriak, eta ezagutza-esparru desberdinetatik egin daitezkeen ekarpenak, genero-identitateen eraikuntza, politika publikoak eta genero-indarkeria prebenitzera bideraturiko egintza eta jarduerak.
Modulua 240 ordukoa izango da, eta lau ikasgai barne hartuko ditu: genero-berdintasunik eza eta berdintasun-programak, emakumeen gizarte-egoeraren diagnostikoa,  genero-ikuspegia esku-hartze proiektuetan, eta genero-indarkeria. Ikasgai horietako bakoitzak 60 ordu iraungo ditu.

OSASUN DEPARTAMENTUA
32,4 milioi euroko materiala erostea onetsi zaio Osasunbideari

Astelehena, 2008ko irailaren 1a.  Nafarroako Gobernuak baimena eman dio gaurko bilkuran Osasunbidea_Nafarroako Osasun Zerbitzuari osasun sare publikoko zentroetarako hornidurak kontratatu ditzan 200 eta 2010. urteetarako. Aurrekontua denera 32,4 milioi eurokoa da eta kontratua luzatzen ahal da 2012ko abenduaren 31ra arte.
Gaur onetsitako kontratuak helburu dituen materialak osasuneko material suntsigarriak dira eta bulegoko eta garbiketa eta higieneko materialak, eta kontratua ondoko kontu-sail hauetan banatzen da (gastuak 2009ko aurrekontuen kargura):

-Bulegoko materiala, 380.474 euro.

-Garbiketako materiala, 708.837 euro.

-Osasun materiala (apositu sendagarriak), 1,23 milioi.

-Osasun materiala (orratzak, xiringak, gazak, bendak, konpresak, esparatrapu, eta abar), 2,45 milioi euro.
-Osasun materiala (aparatuak, ordezko piezak, materiak kirurgikoa, aireztapen sistemak, eta abar), 2 milioi euro.
-Osasun materiala (botatzeko jantziak, eremuak, mahai-oihal kirurgikoko ekipoak, eta abar), 1,1 milioi euro.

-Osasun materiala (hemodialisirako eta odola jartzeko piezak eta ordezko piezak), 470.754 euro.
LANDA GARAPENEKO ETA INGURUMENEKO DEPARTAMENTUA
Herrilur desafektazioak onetsi dira Azagra eta Erriberrin

Astelehena, 2008ko irailaren 1a.  Nafarroako Gobernuak herrilur desafektazioak onetsi ditu Azagra eta Erriberrin. Lehen kasuan desafektazioa onetsi da hondakin-uren araztegia jartzeko eta, Erriberriren kasuan, eguzki parke fotovoltaikoa paratzeko.

Azagran, zehatz-mehatz, 30.911,98 metro karratuko herrilurraren desafektazioa onetsi da “La Rota” parajean. Udalak kanon bat kobratuko du aipatu lurreko bi lursail lagatzeagatik “Iberfruta-Muerza S.A.” enpresari 20 urteko epeaz. Epea luzatzen ahalko da gehienez ere 40 urtera arte. Desafektazioaren helburua araztegia jartzea da enpresak sortzen dituen hondakin-urak arazteko xedez. Horrela, hondakinek udan batez ere sortzen dituzten usain txarrak kendu nahi dira, izan ere, Azagrako hirigunea ukitzen baitu.
Bestalde, 278.337,52 metro karratuko herrilur desafektazioa onetsi da, “La Pedrera” izeneko parajean. Lurra Erriberriko Udalarena da eta honi baimena ematen zaio lurraren erabilpena lagatzeko hogeita hamar urteko epeaz “Fotovoltaicas Navarra, S.L.” enpresari eguzki izpiak energia berriztagarriaren iturri gisa aprobetxatuz energia elektrikoa ekoiztuko duen planta bat jar dezan.
LANDA GARAPENEKO ETA INGURUMENEKO DEPARTAMENTUA
Arrantza produktuetako elikadura enpresendako Europar Batasunak kofinantzatzen dituen dirulaguntzen araubidea onetsi da

Astelehena, 2008ko irailaren 1a.  Nafarroako Gobernuak baimena eman dio Landa Garapeneko eta Ingurumeneko Departamentuari arrantza produktuak ekoiztu, eraldatu eta merkaturatzeari Europako Arrantza Fondoak ematen dizkion dirulaguntzak banakako araubidearen bidez banatzeko, eta ez  norgehiagokako araubideaz.
Dirulaguntza hauen bidez, lehiakortasuna hobetu nahi da akuikulturan eta arrantza produktuak eraldatu eta merkaturatzea helburu duten Foru Komunitateko enpresetan. Xedea da teknologia berriak sartzea eta prozesu, sistema eta produktu berritzaileak.

BERRIKUNTZA, ENPRESA ETA ENPLEGU DEPARTAMENTUA
20.000 euroko dirulaguntza onetsi zaio Nafarroako Informatikako Erabiltzaileen Elkarteari “Navarparty 6” antolatzeko

Astelehena, 2008ko irailaren 1a.  Nafarroako Gobernuak baimena eman dio Enpresa zuzendari nagusiari 20.000 euroko dirulaguntza eman dezan Nafarroako Informatikako Erabiltzaileen Elkartearendako “Navarparty 6” antolatzeko.
Aipatu Elkarteak 2003az geroztik antolatu izan du ekitaldi teknologiko hori Gobernuaren laguntzaz. Beraz, erakunde bakartzat jotzen ahal da hura garatzeko behar diren esperientzia eta baliabideak dituena.

Nafarroako Gobernuaren helburuetako bat da Foru Komunitatean informazio gizartea erabat sendotzea, funtsezko elementu gisa garapen ekonomiko eta sozialerako. Horretarako, ekimen desberdinak sustatzen ditu eta haien artean informazio gizartea bultzatzea helburu duten topaketa teknologikoak. Horixe baita, hain zuzen ere, “Navarparty 6”, Iruñean hil honetan eginen dena. Topaketa publikoa da informatikari, informazio teknologiei eta komunikazioei lotutako jarduerak trukatu eta garatzea helburu duena, eta horretarako mintzaldiak, lehiaketak, tailerrak eta erakustaldiak antolatzen dira. Topaketa teknologiko hau egitea bide egokia da informazio gizartea sustatzeko, batez ere gazteen artean.
LEHENDAKARITZA, JUSTIZIA ETA BARNE DEPARTAMENTUA
Nafarroako Gobernuak pertsonal ez irakasleaz hornitu ditu hainbat ikastetxe publiko
Astelehena, 2008ko irailaren 1a.  Nafarroako Gobernuak lanaldi erdiko pertsonal administrariaren 14 lanpostu sortzea erabaki du gaurko bilkuran, administraririk ez zuten ikastetxeen beharra asetzeko. Gobernuak eta Hezkuntza Sektoreko Mahaiko sindikatuek sinatu zuten Nafarroako Irakaskuntza Publikoaren Kalitatea Hobetzeko 2007-2011 aldirako Itunak jasotako neurri bat da. Itunaren arabera, 200era jaitsi da ikastetxe batek izan behar duen ikasle kopurua langile mota hori eduki ahal izateko.
Gobernuaren erabakiak suposatzen du pertsonal administrariaz hornitzea lehen lanpostu hori ez zuten zentroak, izan ere, ikasle kopuruaren modulua handiagoa baitzen. Onuradunak ondoko herri hauetako ikastetxe publikoak dira: Ablitas, Caparroso, Andosilla, Elizondo, Faltzes, Funes, Leitza, Lekunberri, Marcilla, Milagro, Mutiloa Beheiti, Orkoien, Iruña (“García Galdeano”) eta Villafranca.
Horrez gain, Gobernuak erabaki du pertsonal ez irakaslearen beharrak hobeki zaintzea sortu berri diren ondoko zentro hauetan: Berriozarko DBHko Institutua; Iruñeko “Doña Mayor”, “Lago de Mendillorri” eta Pedro de Ursua Institutua; Zizur Nagusiko “Catalina de Foix” Ikastetxe Publikoa eta bertako institutua. Guztira kasu honetan 10 lanpostu sortu dira.
EKONOMIA ETA OGASUN DEPARTAMENTUA
Lankidetza Hitzarmen bat onetsi da Cervantes Institutuak, Nafarroako Gobernuak eta Iruñeko Udalak sinatzeko

Astelehena, 2008ko irailaren 1a.  Gobernuak Lankidetza hitzarmen bat onetsi du Cervantes Institutuak Nafarroako Gobernuak berak eta Iruñeko Udalak sinatzeko, Foru Komunitatearen bokazio europazalea, eta haren apustua dibertsitate, berrikuntza eta jasangarritasunaren alde biderik egokienak erabilita erakusteko xedez. Halaber, mezu europazale eta modernitatekoa zabaldu nahi da orokorrean Nafarroari buruz eta bereziki Iruñari buruz Cervantes Institutuak egoitza duen Europako hiri guztietan. 
ERAKUNDEEKIKO HARREMANETARAKO ETA GOBERNUAREN ELEDUNAREN DEPARTAMENTUA
Argitalpen Zerbitzua sortu da

Astelehena, 2008ko irailaren 1a.  Gobernuak Foru dekretu bat onetsi du Erakundeekiko harremanetarako eta Gobernuko Eledunaren Departamentuaren egitura organikoa aldatzen duena Argitalpen Zerbitzua sortzeko, kontutan edukiz Argitalpen Atalak 1985ean sortu zenetik izan dituen eginkizunak, kudeaketaren tamaina eta emandako eskumenak. Gobernuaren ustez, zerbitzu berriarekin modu egokian ezartzen dira irizpideak Administrazio Departamentu guztientzat argitalpenen arloan. Halaber, Harreman Administratiboen eta Sustapen Ekonomiko, Sozial eta Kulturalaren Zerbitzua kendu egin da Nafarroako Gobernuaren Madrilgo Ordezkaritza-Zuzendaritza Nagusitik. 

